
權貴以擾害良民各保父母妻子爲吾良民士民皆感悅

改龍興路爲洪都府以葉琛知府事以鄧愈爲江西行省

中書參知政事鎮南昌命徐達帥降將祝宗康泰等攻武

昌○金華苗軍元帥蔣英劉震等作亂殺參政胡大海李

文忠聞卽率兵馳赴至蘭谿賊委城遁去文忠遂入金華

撫安其民○時處州苗將李祐之賀仁德等亦謀叛殺院

判耿再成總制孫炎等李文忠復調兵屯縉雲時二郡賊

煽亂衢州或謀翻城應之守將夏毅懼甚會劉基丁毋憂

囘卽迎入城一夕定之基發書金處屬縣諭以固守所部

候伺諸軍進討時耿再成子天璧奉命往處起發苗軍中

途聞變馳至李文忠所得父舊部千户朱絢等遂會同邵

平章張院判兵往討賊遇賀仁德拒戰于劉山擊敗之諸

軍進圍處城平之

　〈按胡大海下嚴州時劉震等從員成自桐廬來降大海喜其驍勇留致麾下待之不疑至是震等謀亂以大海〉

　〈遇已厚未忍發李福謂其衆曰胡參政待我輩甚厚然兵之柄在主將不殺主將則事不成舉大事寧暇顧私〉

　〈恩乎衆從之以書通衢處苗帥李祐之等約以二十七日同舉兵是日蔣英等入分省署陽請大海至八詠樓〉

　〈下觀弩大海出將上馬英令其黨鍾矮子跪於馬前訴曰蔣英等欲殺我大海未及答反顧英英袖出鐵錘若〉

　〈擊矮子狀因中大海腦仆地英卽斷其首提於馬王以示同僉疊安慶院判張斌脇其從已復殺大海子關住〉

　〈執郎中王愷愷正色曰吾職居郎署同守此土義當死寧從賊　劉震欲全之賊黨吳得眞與之有隙曰無自〉

　〈遺患遂殺愷及其子寅椽史章誠亦死之典史李斌懷省印搥㙈走嚴州吿變於朱文忠文忠遣元帥何世明〉

--

　〈椽史郭彥仁等率兵討之至蘭谿英等懼乃大掠城中子女降於張士誠世明軍入城張斌吳得眞等復來降〉

　〈世明知王愷爲得眞所害縛至馬前欲殺之斌力請曰殺一得眞則降者皆懼後人不復來降矣乃釋之大海〉

　〈養子得濟聞難引兵奔討　太祖卽命左司郎中楊元果至金華總理軍儲事文忠亦率將士至金華鎮撫其〉

　〈民旣入父老遮道訢曰士民不幸遭叛寇屠戮日夜望王師以解倒懸今將軍至吾屬無患矣文忠勞勉之分〉

　〈遣左右遍行鄉邑撫輯民人乃大安處州苗軍元帥李祐之賀仁德聞英等已殺胡大海遂作亂院判耿再成〉

　〈方與客飲聞亂卽上馬收兵不及迎賊罵曰賊奴國家何負汝乃敢反賊將直前刺再成中頸死分省部事孫〉

　〈炎被執幽之空室賊卒環守之脇炎降炎不屈賀仁德以灸雁斗酒餽炎炎不受曰今日乃爲鼠輩所困然我〉

　〈死死爲主反覆賊死狗且不食守卒怒拔刀叱炎解衣炎曰此紫綺裘乃主賜我者吾當服以死遂害之知府〉

　〈王道同爲賀仁德所迫亦不屈而死　太祖聞處州之亂命平章邵榮率兵討之朱文忠聞亂亦遣元帥王祐〉

　〈等率兵屯縉雲榮及祐等攻處州燒其東北門軍士登城以入李祐之自殺賀仁德走縉雲耕者縛之檻送伏〉

　〈誅處州復平以王祐守之榮乃還〉

　〈按功臣錄云胡大海爲將嘗自誦曰吾本武人不讀書然吾行軍知有三事而已不殺人不據人婦女不焚人〉

　〈廬舍故其軍一出遠近爭附之其死也婺人哀慟如喪父母耿再成威名亞于大海二臣死　帝痛念弗置後〉

　〈追封大海越國公再成泗國公並配享　太廟仍塑像祭於功臣廟初大海未薨嘗夜出人見其兩目炯炯有〉

　〈光若燈及旣薨敵兵有犯境軍中或夢大海若生時或夜觀火光滿野洶洶若人馬聲師出輒大捷似實有陰〉

　〈𦔳者〉

三月陞同僉李文忠爲浙江行中書省左丞總制嚴衢信

處諸全軍馬〈諸全卽諸曁〉○張士誠乘浙東亂調吕珍兵十餘

萬圍諸全守將謝再興吿急於李文忠文忠以嚴州兵少

兼密邇桐廬賊境衢信兵出江西無以應援金華與部下

